
Azərbaycan Respublikası Nazirlər Kabineti-
nin 2019-cu il 22 may tarixli 237 nömrəli Qərarı 
ilə təsdiq edilmiş “Peşəkar mühasib sertifikatının 
verilməsi prosesinin təşkili, imtahanların keçirilməsi 
və peşəkar mühasib sertifikatı almış şəxslərin dövlət 
reyestrinin aparılması Qaydaları”nda dəyişiklik 
edilməsi haqqında

Azərbaycan Respublikası Konstitusiyasının 
 119-cu maddəsinin səkkizinci abzasını rəhbər 
 tutaraq, Azərbaycan Respublikasının Nazirlər 
 Kabineti qərara alır: 

 Azərbaycan Respublikası Nazirlər  Kabinetinin 
2019-cu il 22 may tarixli 237 nömrəli Qərarı 

(Azərbaycan Respublikasının Qanunvericilik 
Toplusu, 2019, № 5, maddə 970) ilə təsdiq edilmiş 
“Peşəkar mühasib sertifikatının verilməsi prosesinin 
təşkili, imtahanların keçirilməsi və peşəkar mühasib 
sertifikatı almış şəxslərin dövlət reyestrinin aparıl-
ması Qaydaları”nda aşağıdakı dəyişikliklər edilsin:

 1. 3.3.1-ci yarımbənddə “, kiçik və orta” sözləri 
“və kiçik” sözləri ilə əvəz edilsin.

 2. 3.3.2-ci yarımbəndə “iri” sözündən sonra “və 
orta” sözləri əlavə edilsin.

Əli ƏSƏDOV 
 Azərbaycan Respublikasının Baş naziri

Alman hərbi ekspert Azərbaycanın 
müasir texnologiyalara əsaslanan 

hərbi uğurlarından danışıb

Müdafiə və Strateji Araşdırmalar üzrə Alman 
İnstitutunun (GIDS) redaksiyası bu institutun 
elmi referenti, polkovnik-leytenant Mixael Karl 
ilə müsahibədə Almaniya və alman ordusunun 
(Bundesver) yeni texnoloji inkişafdan hansı 
nəticələr çıxarmalı olmasından bəhs edilib.

AZƏRTAC xəbər verir ki, alman hərbi 
ekspert institutun təşkil etdiyi debatlarda ötən il 
baş verən İkinci Qarabağ müharibəsindən bəhs 
etdiyini xatırladıb. O qeyd edib ki, əgər Bundes-
ver konkret bu müharibədə Azərbaycana qarşı 
döyüşməli olsaydı, heç bir şansı olmayacaqdı. 
Həmin müharibədə istifadə olunan döyüş dron-
ları və kamikadze dronlar kimi silah sistemlərinə 
qarşı alman ordusu yetərincə müdafiə oluna 
bilməyəcəkdi. 

Ekspert bildirib ki, müasir müharibə 
ssenarisindən uğurla çıxa bilmək üçün yeni 
texnologiyalara və ən müasir vəziyyətdə olan, 
döyüş zamanı, necə deyərlər, “rəqabətliliyi 
yüksək” silahlara tələbat var. Almaniyada 
yüksək texnologiyalar mövcud olsa da, onlar 
mülki sahədə geniş tətbiq edilir. Dronlarla bağlı 
həmin texnologiyalar məhz Bundesverə inteqra-
siya olunmalıdır.

Müsahibədə dünyanın aparıcı ölkələrinin 
müasir hərbi texnologiyalara, xüsusilə dronlara 
böyük diqqət yetirdiyi bildirilir. Qeyd edilir ki, Ru-
siyanın tanınmış “Zapad 21“ hərbi manevrlərinin 
80 faizi dronlarla döyüş və onlara qarşı müdafiə 
təlimlərindən ibarət olacaq. Digər tərəfdən isə 

Çin səsdən sürətli silah sistemləri üzərində 
çalışır və hazırda dünyada dron istehsalının 80 
faizi bu ölkənin payına düşür. 

Ekspert Çinlə yanaşı, ABŞ, İsrail və 
Türkiyənin də bu bazarda söz sahibi olduqla-
rını diqqətə çatdırıb. Qeyd edib ki, Türkiyə son 
illərdə bu seqmentdə ciddi sıçrayışlar edir və 
döyüş dronlarının satışı və tətbiqi üzrə aparı-
cı ölkələrdən birinə çevrilib. Suriya, Liviya və 
Qarabağda Türkiyənin istehsalı olan “Bayraktar“ 
dronlarının uğurla tətbiqi bu ölkənin hərbi im-
kanlarını nümayiş etdirir. Türkiyə istehsalı olan 
“Kargu-2” pilotsuz təyyarələri düşməni yalnız 
süni zəka ilə müəyyən edərək uğurlu hücum 
həyata keçirir.

Hərbi ekspert müasir texnologiyaların hərb 
sahəsində tətbiqi nəticəsində yaranmış hazırkı 
vəziyyətin Almaniyada Bundesverin tələblərinə 
uyğun şəkildə tətbiqi, islahatların aparılması 
və hərbi birləşmələrin strukturunun zamanın 
tələbinə uyğun olaraq çevik və mobil vəziyyətə 
gətirilməsinin zəruriliyini vurğulayıb.

Elgün NIFTƏLI 
AZƏRTAC-ın xüsusi müxbiri

ANAMA: Ötən həftə 111,6 hektar ərazi mina 
və partlamamış hərbi sursatdan təmizlənib
Azərbaycan Respublikasının Minatə-

mizləmə Agentliyi (ANAMA) işğaldan azad 
edilmiş ərazilərdə icra olunan əməliyyatlar 
barədə həftəlik məlumatı açıqlayıb.

ANAMA-dan AZƏRTAC-a bildiriblər ki, iyu-
nun 7-dən 12-dək Tərtər, Ağdam, Füzuli, Şuşa, 
Qubadlı, Cəbrayıl və Zəngilan  rayonlarının 

ərazilərində aparılmış əməliyyat-axtarış 
tədbirləri zamanı piyada əleyhinə 596, tank 
əleyhinə 54 mina və 144 partlamamış hərbi 
sursat aşkarlanıb.

Əməliyyatlar nəticəsində 111,6 hektar 
ərazi mina və partlamamış hərbi sursatdan 
təmizlənib.

Ermənistanın viran etdiyi Ağdam tezliklə  
regionun ən gözəl şəhərlərindən birinə çevriləcək

Azərbaycan Respublikası Prezi-
dentinin köməkçisi, Prezident Admi-
nistrasiyası xarici siyasət məsələləri 
şöbəsinin müdiri Hikmət Hacıyev 
iştirakçılara bildirib ki, bu, işğaldan 
azad olunduqdan sonra diplomatik 
korpus nümayəndələrinin Ağdama 
ikinci səfəridir. İşğaldan azad olun-
masından cəmi 6 ay keçməsinə 
baxmayaraq, Ağdamda müsbətə 
doğru çox böyük dəyişiklik var, bərpa 
və yenidənqurma işlərinə başlanılıb. 
“Qafqazın  Xirosiması” kimi tanınan 
Ağdam Azərbaycan Prezidentinin və 
hökumətinin təşəbbüsü ilə regionun ən 
gözəl şəhərlərindən birinə çevriləcək. 
Ağdam sülh, əmin-amanlıq şəhəri ola-

caq, doğma yurdlarından 30 il ayrı qal-
mış insanların bu torpaqlara təhlükəsiz 
şəraitdə qayıdışı təmin ediləcək.

Pənahəli xanın sarayının 
yerləşdiyi İmarət kompleksi 

ermənilər tərəfindən təhqir edilib
Ölkəmizdə akkreditə olunmuş xarici 

diplomatik korpusun nümayəndələri 
Ağdamda Qarabağ xanlığının banisi 
Pənahəli xanın sarayının yerləşdiyi 
İmarət kompleksində olublar. 
Azərbaycan Respublikası Prezidentinin 
xüsusi nümayəndəsi Emin Hüseynov 
nümayəndə heyətinə imarət kompleksi 
haqqında məlumat verib. Bildirilib ki, 
Qarabağ xanlığının banisi Pənahəli xan 
XVIII əsrdə Ağdamda ağ daşdan ev tik-
dirib. Ağdam şəhərinin adı da buradan 

götürülüb. Qədim türk dilində isə Ağdam 
kiçik qala mənasını daşıyır. Ağdam 
şəhəri Qarabağ xanlığı dövründə inkişaf 
edib. 

Diqqətə çatdırılıb ki, Ağdam ra-
yonunda erməni vandalizminə məruz 
qalan tarixi-memarlıq tikililərindən biri 
də Qarabağ xanlığının banisi Pənahəli 
xanın imarətidir. XVIII əsrə aid bu 
tarix-memarlıq abidəsi xan nəslinin ilk 
mülklərindəndir. İşğal edilən ərazilərdəki 
digər tarixi-mədəni, dini abidələr kimi, 
Pənahəli xanın imarəti də ermənilər 
tərəfindən təhqir edilib, vandalizmə 
məruz qalıb. Tövlə kimi istifadə edilən 
xan sarayında inək və donuz saxlanılıb.

Burada Qarabağ xanlığının əsasını 
qoymuş Pənahəli xanın və xanlıqda 
müxtəlif illərdə hakimiyyətdə olmuş 
hökmdarlar – İbrahimxəlil xanın və 
onun oğlu Mehdiqulu xanın qəbirüstü 
türbələri, həmçinin Mehdiqulu xanın 
qızı Xurşidbanu Natəvanın məzarları 
olub. Qarabağ xanlarının nəslindən 
olmuş digər görkəmli şəxslər də bu 
qəbiristanlıqda dəfn edilib. Lakin 
Ağdam şəhəri işğal olunduqdan sonra 
qəbiristanlıq da erməni vandalizminə 
məruz qalıb. Erməni vandalları 
İbrahimxəlil xanın türbəsini və Qara-
bağın sonuncu hakimi Mehdiqulu xan 
Cavanşirin qızı Xurşidbanu Natəvanın 
qəbirüstü abidəsini də dağıdıblar.

Fotoqraf Reza Deqati səfər işti-
rakçılarına bildirib ki, Pənahəli xanın 
soyundan olan Xurşidbanu Natəvan 
atası və digər ailə üzvləri ilə birlikdə 
Ağdam şəhərindəki XVIII əsrə aid 
kompleksdə dəfn edilmişdi. “Ermənilər 
şəhəri ələ keçirməzdən əvvəl mən bu 
mədəni mərkəzə baş çəkmiş, məzar 

daşının və üzərində ucaldılmış heykəlin 
memarlıq üslubuna heyran olmuşdum. 
2020-ci ilin noyabrında şəhər işğaldan 
azad edildikdən sonra yenidən həmin 
yerə qayıtdım. Natəvanın məzarının 
qazıldığını və sümüklərinin aparıldığını 
gördüm”.

Ermənilər Ağdam Cümə 
məscidində mal-heyvan saxlamaqla 

müsəlman aləminə qarşı öz 
nifrətlərini nümayiş etdiriblər
Ölkəmizdə akkreditə olunmuş xarici 

diplomatik korpusun nümayəndələri 
Ağdam şəhər Cümə məscidində 
ermənilərin törətdikləri barbarlıqlarla 

tanış olublar. Nümayəndə heyətinə 
ermənilərin müharibə cinayətləri, 
mədəni, tarixi, dini abidələri məhv 
etmələri barədə məlumat verilib. 
Bildirilib ki, ermənilər işğal etdikləri 
digər rayonlarda olduğu kimi, Ağdam-
da da Azərbaycanın tarixi-mədəni 
irsinə qarşı görünməmiş vandalizm 
həyata keçiriblər. Rayondakı abidələr, 
mədəniyyət ocaqları, məscidlər, 
qəbiristanlıqlar dağıdılıb, təhqir edilib, 
bəziləri isə erməniləşdirilib. Erməni 
vandalizminə məruz qalan tarixi-dini 
abidələrdən biri də Ağdam şəhər Cümə 
məscididir. Ağdam Cümə məscidi 
1868-1870-ci illərdə memar Kərbəlayi 
Səfixan Qarabaği tərəfindən tikilib. Ölkə 
əhəmiyyətli abidələr siyahısında olan 
bu məscid “Qarabağ məscid memarlığı” 
məktəbinə aiddir. Ermənilər məscidi 

hərbi məqsədlərə görə dağıtmayıb, 
onun minarələrindən koordinasiya üçün 
istifadə ediblər. Məscidin minarələri 
daxildən sökülüb, tavanı bir neçə 
yerdən uçurulub, dizayn və yazıları 
bilərəkdən yararsız, tanınmaz vəziyyətə 
salınıb. Erməni vandalları Ağdam Cümə 
məscidində də mal-heyvan saxlamaqla 
azərbaycanlılara, müsəlman aləminə 
qarşı öz nifrətlərini nümayiş etdiriblər.

Fotoqraf Reza Deqati 1992-cı ildə 
Xocalı faciəsindən sonra Ağdam Cümə 
məscidində çəkdiyi və erməni vəhşiliyini 
əks etdirən fotoların tarixçəsi barədə 
nümayəndə heyətinə məlumat verib. 
Bildirib ki, həmin dövrdə ermənilərin 
qətlə yetirdikləri insanları bu məscidə 
gətirirdilər. Xocalı faciəsi qurbanlarının 
meyitləri burada yuyulur, kəfənlənir və 
dəfn olunmaq üçün yola salınırdı.

Sonra xarici diplomatik korpusun 
nümayəndələri Ağdam şəhər Cümə 
məscidində namaz qılıblar.

Ağdam Dram Teatrının binasının 
qalıqları açıq səma altında 

muzeydə saxlanılacaq
Diplomatik korpusun nümayəndələri 

sonra Ağdam şəhərinin mərkəzi 
küçəsində ermənilərin yerlə-yeksan 
etdikləri binaların qalıqlarına baxıblar. 
Ağdam Dram Teatrının qalıqları da bu 
küçədədir. 

Azərbaycan Respublikası Prezi-
dentinin xüsusi nümayəndəsi Emin Hü-
seynov qonaqlara ermənilərin mədəni 
irsimizə, o cümlədən, Ağdam Dövlət 
Dram Teatrına vurduğu zərər barədə 
ətraflı məlumat verib. Bildirib ki, Ağdam-
da Azərbaycan mədəniyyətinin ən vacib 
nümunəsi sayılan muğam geniş inkişaf 

edib. Qarabağ muğam məktəbinin 
nümayəndələri Azərbaycan xalqının 
musiqi mədəniyyətinin inkişafına böyük 
təsir göstərib. Lakin işğal dövründə hər 
şeyi məhv edən ermənilər mədəniyyət 
ocaqlarını, musiqi məktəblərini də 
dağıdıblar. 

Emin Hüseynov Ağdam Dram 
Teatrının işğaldan əvvəlki fotosunu 
göstərərək deyib: “Teatrın binasının qar-
şısındakı bu heykəl Nizami Gəncəvinin 
“Xosrov və Şirin” poemasındakı 
Fərhadın heykəlidir. Biz bu heykəli za-
manı gələndə öz yerinə qaytaracağıq. 
Zəfər muzeyi və açıq hava altında İşğal 
muzeyi yaradılacaq. Teatr binasının 
qalıqları da açıq səma altında muzeydə 
saxlanılacaq. 

Xarici diplomatlar Ağdamda 
Dağüstü parkın salınacağı ərazidə 

və Şahbulaq qalasında olublar
Ölkəmizdə akkreditə olunmuş xarici 

diplomatik korpusun nümayəndələri 
Ağdama səfər çərçivəsində Dağüs-
tü parkın salınacağı ərazidə olublar. 

Bildirilib ki, burada açıq teatrın tikintisi 
nəzərdə tutulur. Gələcəkdə həmin teatr-
da müxtəlif muğam konsertlərinin təşkili 
planlaşdırılır.

Şahbulaq qalası ilə tanışlıq zamanı 
diplomatik korpus nümayəndələrinə 
məlumat verilib ki, XVIII əsrə aid bu 
qala Qarabağ ərazisindəki ən məşhur 
abidələrdən biridir. Ağdam şəhərinin 
10 kilometrliyində, Şahbulaq kəndi ya-
xınlığında yerləşən qala 1751- 1752-ci 
illərdə Qarabağ xanlığının banisi 
Pənahəli xan tərəfindən inşa edilib. 
Elmi ədəbiyyatda “Şahbulaq qəsri” 
adı ilə tanınan abidə, əslində, iri qəsr 
kompleksinin iç qalası olub. Kompleks 
yaşayış evlərindən, bazar, hamam və 
məsciddən ibarət idi. Pənahəli xan 
Şuşa qalasını inşa edənədək Şahbu-
laq qalası Qarabağ xanlığının inzibati 
mərkəzi olub. Ermənilər Ağdamı işğal 
etdikdən sonra bir sıra abidələrimiz kimi 
Şahbulaq qalasını da erməniləşdirməyə 
çalışıb, yaxınlıqdakı məscidi isə kilsə 
kimi təqdim ediblər.

Ermənilər Ağdamı tərk etməmişdən 
qabaq mal-qara saxladıqları  
Qiyaslı məscidini yandırıblar
Xarici diplomatik korpusun 

nümayəndələri Ağdama səfər zamanı 
Qiyaslı məscidini də ziyarət ediblər. Qo-
naqlara məscidin tarixi və ermənilərin 
törətdikləri barbarlıqlar barədə məlumat 
verilib. Bildirilib ki, Azərbaycan torpaqla-
rının Ermənistan tərəfindən 30 ilə yaxın 
davam edən işğalı zamanı xalqımı-
za məxsus yüzlərlə daşınmaz tarix, 
mədəniyyət və dini abidələr dağıdılıb, 
mənimsənilib, tarixi-mədəni təyinatına 

uyğun olmayan şəkildə istifadə edilərək 
vandalizmə məruz qalıb. Qarabağda 
erməni vandalizminə məruz qalan 
tarixi-dini abidələrdən biri də Ağdam 
rayonunun Qiyaslı kəndindəki XVIII 
əsrə aid məsciddir. Kənd məscidindən 
mal-qara tövləsi kimi istifadə edən 

işğalçılar rayonu tərk etməmişdən əvvəl 
onu yandırıblar.

Ağdam şəhərinin 
baş planı ilə tanışlıq

Xarici diplomatik korpusun 
nümayəndələri işğaldan azad edilmiş 
Ağdam şəhərinə səfər çərçivəsində bu-
rada inşa olunacaq ilk yaşayış binasının 
təməlinin qoyulduğu əraziyə gəliblər.

Ağdam şəhərinin Baş planı ilə tanış 
olan qonaqlara həyata keçiriləcək qu-
ruculuq işləri barədə də ətraflı məlumat 
verilib. Bildirilib ki, Azərbaycan Respub-
likasının Prezidenti İlham Əliyev mayın 
28-də Ağdama səfəri zamanı avtomobil 
yolunun, yaşayış binasının, Sənaye 
Parkının, 1 saylı məktəbin yeni binası-
nın təməlinin qoyub, park-meşədə ağac 
əkib.

Baş planına əsasən Ağdam 
şəhərinin ərazisi 1750 hektar, 
şəhərətrafı bağlar 2450 hektar ola-
caq. Burada ağıllı və dayanıqlı sosial 
infrastruktur yaradılacaq. Şəhərdə 
15 ədəd məktəb və uşaq bağçasının 
inşası nəzərdə tutulub. Məktəb və uşaq 
bağçalarının əhatə dairəsi 500 metr 
təşkil edir. 

Ağdamda ilkin olaraq şəhər sakinləri 
və qonaqları üçün 125 hektarlıq böyük 
meşə parkı salınacaq. Bərpa olunacaq 
Ağdam kanalı şəhərin içindən keçəcək 
və onun suyu burada yaradılacaq gölə 
töküləcək.

Həmçinin Ağdamda Sənaye Parkı 
da yaradılacaq. Park qida sənayesi, 
kiçik sənaye və xidmət, iri sənaye 
müəssisələri, sosial və texniki zona-
lar, TIR parkı, tikinti materiallarının 
satışı bazası hissələrinə bölünəcək. 
Burada tikinti materiallarının istehsalı 
müəssisələrinin yaradılması, kənd 
təsərrüfatı məhsullarının qablaşdırıl-
masının, meyvə-tərəvəz konservlərinin, 
ət və süd məhsullarının, şərab, yem, 
gübrə istehsalı və emalının, eyni za-
manda, xidmət sahələrinin, soyuducu 
kameraların təşkili də planlaşdırılır. 
Ağdamın strateji coğrafi mövqeyi, digər 
bölgələrlə qovuşuqda yerləşməsi, insan 
resursları potensialı və infrastruktura 
çıxış imkanları rayonun gələcəkdə Qa-
rabağın sənaye mərkəzinə çevrilməsi 
imkanlarını genişləndirir.

Diplomatik korpusun nümayəndələri 
stendlərdə Ağdam şəhəri üçün yeni 
məscid nümunələri, bina tipologiyaları 
və şəhərətrafı obyektlər, yol-nəqliyyat 
infrastrukturu ilə tanış olublar. 

Sonda xatirə şəkli çəkdirilib. 

Azərbaycan Respublikasının Prezidenti Ilham Əliyevin  tapşırığına 
əsasən, xarici diplomatik korpusun işğaldan azad olunmuş ərazilərdə 
mövcud vəziyyətlə tanışlıq səfərlərinin təşkili davam etdirilir. 
AZƏRTAC-ın bölgə müxbiri xəbər verir ki, iyunun 13-də Azərbaycanda 
daimi əsasda akkreditə olunmuş və qeyri-rezident səfirlərin, hərbi 
attaşelərin və digərlərinin, ümumilikdə, 120-dən çox xarici  diplomatik 
nümayəndənin Ağdam rayonuna səfəri təşkil olunub. Diplomatları 
Azərbaycan Respublikası Prezidentinin köməkçisi – Prezident Adminis-
trasiyasının xarici siyasət məsələləri şöbəsinin müdiri Hikmət Hacıyev 
və digər rəsmi şəxslər müşayiət ediblər. 

Son dövrdə baş verən 
münaqişələr (Suriya, Liviya,  Ikinci 
Qarabağ, hətta Israildəki yeni 
gərginlik) müasir döyüş meydanının 
tamamilə dəyişdiyini, inqilabi texno-
logiyalar və yeni silah sistemlərinin 
silahlanma texnikası və silahlı 
qüvvələrin strukturu qarşısında fərqli 
tələblər qoyduğunu göstərdi.

Azərbaycan ilə Monqolustan arasında çoxtərəfli 
formatlarda əməkdaşlıq uğurla həyata keçirilir

Iyunun 14-də Xarici Işlər naziri Ceyhun 
Bayramov Monqolustanın Azərbaycan 
Respublikasında akkreditə olunmuş qeyri-
rezident səfiri Bold Ravdanı qəbul edib.

XİN-in Mətbuat xidməti 
idarəsindən AZƏRTAC-a bildi-
rilib ki, Ceyhun Bayramov səfir 
Bold Ravdanı salamlayaraq, 
ölkələr arasında həm ikitərəfli, 
həm də çoxtərəfli formatda 
əməkdaşlığın uğurla həyata 
keçirildiyini qeyd edib.

Nazir qarşı tərəfə 
Ermənistanın Azərbaycana 
qarşı təcavüzkar siyasəti, 
onun nəticələri, post münaqişə 
mərhələsi, o cümlədən, azad 
edilmiş ərazilərdə mövcud 
olan vəziyyət, mina təhlükəsi, 

minaların təmizlənməsi, 
bərpa və quruculuq işləri 
barədə ətraflı məlumat  verib. 
Ağdam şəhərinə etdiyi səfəri 
çərçivəsində səfirin buradakı 
vəziyyət və aparılan quruculuq 
işləri ilə yaxından tanış olmaq 
imkanının olduğu bildirilib.

Səfir Bold Ravdan Mon-
qolustan Xarici İşlər naziri 
Battsetseg Batmunhinin 
həmkarı Ceyhun Bayramova 
səmimi salamlarını çatdırıb. 
Səfir Azərbaycanı öz ərazi 
bütövlüyünü bərpa etməsi 

münasibətilə təbrik edib. O, 
Azərbaycanın azad olunmuş 
Ağdam şəhərinə təşkil olun-
muş səfərin bu ərazilərdəki 
vəziyyətlə tanış olmaq 
baxımından olduqca faydalı 
olduğunu vurğulayıb.

Görüş zamanı səfir, 
Azərbaycanın Xarici İşlər 
nazirini Monqolustana səfərə 
dəvət edib.

Tərəflər, həmçinin  xarici 
işlər nazirlikləri arasında 
məsləhətləşmələrin davam 
etdirilməsi, müqavilə-hüquq 
bazasının möhkəmləndirilməsi, 
habelə iqtisadi-ticarət 
əlaqələri, turizm sahəsində 
əməkdaşlıq və digər qarşılıqlı 
maraq doğuran məsələləri 
müzakirə ediblər.

Ceyhun Bayramovun Böyük Britaniyanın  
Avropa Qonşuluğu və Amerika bölgəsi üzrə  

dövlət naziri Vendi Morton ilə telefon danışığı olub
Iyunun 14-də Xarici Işlər naziri Ceyhun Bayramovun Böyük Britaniyanın 

Avropa Qonşuluğu və Amerika bölgəsi üzrə dövlət naziri Vendi Morton ilə 
telefon danışığı olub.

XİN-nin Mətbuat Xidməti İdarəsindən 
AZƏRTAC-a bildirilib ki, tərəflər arasında 
üçtərəfli bəyanatın icrası ilə bağlı məsələlərə 
dair fikir mübadiləsi aparılıb.

Vendi Morton iyunun 12-də Azərbaycan 
tərəfindən Ermənistanın Ağdam rayonu üzrə 
mina xəritələrini təqdim etməsi müqabilində, 
saxlanılan 15 nəfər erməninin qarşı tərəfə 
təhvil verilməsi ilə bağlı məmnunluq ifadə edib. 
Dövlət naziri, tərəflər arasında gərginliyin aşağı 
salınması və etimad quruculuğunun artırılması 
baxımından bu addımı müsbət qiymətləndirib. 
V. Morton, həmçinin bu günlərdə mina partlayı-
şından həyatlarını itirən azərbaycanlı jurnalistlər 
və mülki şəxslə bağlı təəssüf bildirib və bu 

xüsusda başsağlığı ifadə edib.
Nazir Ceyhun Bayramov Azərbaycanın azad 

edilmiş ərazilərinin minalardan təmizlənməsi 
prosesinə Birləşmiş Krallığın BMT-nin İnkişaf 
Proqramı xətti ilə verdiyi dəstəyi və bu xüsus-
da ANAMA ilə həyata keçirilən əməkdaşlığı 
minnətdarlıqla qeyd edib.

Tərəflər, habelə bərpa olunan enerji 
sahəsində əməkdaşlıq məsələlərini müzakirə 
edib və Azərbaycan Respublikası Energetika 
Nazirliyi ilə BP şirkəti arasında bu xüsus-
da imzalanmış anlaşma memorandumunu 
məmnunluqla qeyd ediblər.

Telefon danışığı zamanı, həmçinin qarşılıqlı 
maraq doğuran digər məsələlər müzakirə edilib.

